
之家丁消則馬歸丁多之户草塲之設木以牧馬請命官

閱實其地驗户均派肥瘠遠近務在相兼遇有虧欠責令

本户賠償強豪占種者盡令還官分給牧馬之家兵部議

祐等所言皆可行但塲地有肥瘠請以不願種還官牧馬

願種者仍徵其租以助買馬之費從之

五月妖僧張金峯等伏誅

　〈按峯初遊陝西朝邑縣以藥餌符水惑衆縣官逐之乃往終南山聚徒數十人自稱釋迦佛出世其徒行安行〉

　〈興等各有名號裂布帛爲旗祭以嬰孩刻日爲二十四諸天大會誘男婦燒香啖以狂藥令自起拜舞欲歸則〉

　〈咒虎當路不能去有雷柏川者不肯飲藥乘夜逃歸亦不敢首官時行道負薪炭者多被逼脅不從則見殺或〉

　〈支解之懸于樹守臣調兵捕之金峯與行興等拒捕死守臣以聞刑部言行安等五人在獄罪應凌遲處死〉

　〈上命依律處決以柏川知情不首幷家屬械發口外充軍守臣捕賊有功下勑勞之〉

科臣龐泮等及道臣劉紳等言事俱下獄旣而釋之先是

武岡州知州劉遜以事忤岷王王訐奏之逮繫錦衣衛獄

泮等率同列交章論救　上震怒倂逮繫之有御史張淳

者公差囘恥不得與卽上疏申救大學士徐溥等亦力諫

言遜情輕譴重言官爲國盡忠而槩以爲罪後有大利害

大闕失誰肯言者　上乃釋之○時李廣諸人以燒煉齋

醮被寵大學士徐溥等上䟽曰我　祖宗自洪武至天順

年閒而召儒臣諮議政事今朝參外不得一覲　天顏且

經筵日講成就君德禆益治道今每歲進講不過數日夫

--

人君之心必有所繫不繫于此必擊于彼正士旣疎則邪

說乘閒而入近有以齋醮燒煉進者此乃異端惑世之術

聖王之所必禁也宋徽宗崇道流卒使乘輿播迂社稷傾

覆至若唐憲宗藥發致疾其禍尤𢡖李絳有言憂先于事

可以無憂事至而憂無益于事矧熒惑失度太陽無光天

鳴地震草妖木異四方奏報殆無虛日伏望嚴早朝之節

復奏事之規勤講學之功優接下之禮遠邪佞之人斥誣

罔之說太平之業可保矣

　〈按自李東陽入閣閣中䟽草多出其筆此䟽剴切而𥳑明辭核而意足納牗不當如是耶〉

麻峪山有銀鑛守臣以中旨橫索民心震恐廵撫都御史

屠勲上䟽極諫乃寢

　〈勲老成歷練遇事籌畫周詳時經畧邊備奏分薊州建昌密雲三路屯兵緩急相援于潮河川築舍城設險居〉

　〈守又于黃花鎮置營堡戍兵勢聯絡終勲之世虜不敢犯歷官刑部尙書加太子太保尋致仕卒贈太保謚康〉

　〈僖〉

